
Grímur er 38 ára, þroskaþjálfi að mennt og starfaði lengi sem slíkur í Reykjavík og Danmörku m.a. hjá Félagsþjónustu Reykjavíkurborgar og Kaupmannahafnarkommúnu. Hann er giftur Helgu Völu Helgadóttur leikkonu og laganema og á fjögur börn, Snærós, Evu, Ástu Júlíu og Arnald.
Grímur hefur rekið fyrirtæki um árabil sem hefur staðið fyrir tónleikum fjölmargra innlendra og erlendra tónlistarmanna. Sumarið 2006 tók Grímur við starfi bæjarstjóra í Bolungarvík, sá fyrsti og eini í sögu bæjarins sem ekki hefur starfað í skjóli Sjálfstæðisflokksins. Frá júlí 2008 hefur hann verið sveitarstjóri í Dalabyggð.

Fyrir nokkrum árum var Grímur virkur í starfi VG í Reykjavík og skipaði hann 4. sæti á lista flokksins í Reykjavík norður fyrir alþingiskosningarnar 2003. Einnig sat hann í stjórn félagsins í Reykjavík.

Grímur er bassaleikari í frístundum og hefur spilað með Dr. Gunna, Rosebud, Grjóthruni í Hólshreppi og nú síðast hljómsveitinni Ekki – þjóðin.

Grímur vill að kvótakerfið verði endurskoðað og að kerfi sem byggir upp samfélagið komi í stað núverandi kerfis sem er bæði ósjálfbært og hefur sogið kraftinn úr byggðinni mörg undanfarin ár. Hann leggur áherslu á umhverfismál og fjölbreytni í atvinnulífi á landsbyggðinni. Olíuhreinsunarstöðvar og mengandi stóriðja eru ekki framtíðin. Það býr margt í hinu smáa og hinu skapandi – þar liggja tækifærin. Grímur leggur áherslu á þau miklu gæði og hlunnindi sem eru fólgin í lífinu í hinum dreifðu byggðum. Hann mun áfram beita sér fyrir uppbyggingu grunnþjónustunnar og eflingu landbúnaðar. Það voru ekki bændur eða fólk á landsbyggðinni sem efndi til ofþenslunnar og það þarf að standa vörð um að fólkið þar verði ekki látið bera of þungar byrðar á þeim samdráttartímum sem framundan eru.

